
Gopala Shatakam

గోపాలశతకమ్

శ్రీశశ్రీపృతనాధిపాననుకలం   సేవే శఠారిం భజే
నాథాబ్జామ్బకరామయామునమహాపూర్ణానజస్రం    భజే ।

సమ్యగ్ దేశికపఙ్క్తిహారతరలం  రామానుజం సంశ్రయే
యత్కారుణ్యసుఖాప్తసర్వధిషణైరార్యైరహం   వీక్షితః ॥ ౧॥

ఖిద్యద్గోవేషభూమివ్యసనపరిహృతిప్రాప్తలోకేశశమ్భు   -
స్వర్గస్వామ్యాదిదేవప్రణతినుతితతిప్రాప్తవాగ్వృత్తిరీశః      ।

దేవః క్షీరాబ్ధిశాయీ  జగదవనపరః స్వీయమఞ్చేన సాకం
దేవక్యాః పుత్రతాం  యః సమభజదవనేర్భారహాన్యై  భజే తమ్ ॥ ౨॥

అష్టమ్యాం  కృష్ణపక్షే  నభసి బుధదినే ప్రోద్యమానే  శశాఙ్కే
ప్రాజాపత్యే  శుభర్క్షే వృషభముపగతే దేవకీజాతమీశమ్ ।

కృష్ణం  వన్దే స్వభూషోపలతరణిహతధ్వాన్తభాస్వద్గృహాన్త -
ర్దేదీప్యచ్ఛఙ్ఖచక్రోజ్జ్వలితశుభతనుం     స్తూయమానం పితృభ్యామ్ ॥ ౩॥

మాయామూర్చ్ఛితకంసభృత్యనివహే తస్మిన్ నికేతే హరిం
నిర్ముక్తే నిగలే పితుర్విగలితే స్థూలే  కవాటే వ్రజే  (కవాటం) ।

పిత్రా శేషఫణావృతస్వశిరసా సన్నీయమానం భజే
మేఘే వర్షతి  జానుదఘ్నయమునాపూర్ణప్రవాహే   పథి ॥ ౪॥

మూర్చ్ఛాక్రాన్తయశోదయా   విగలితేఽజ్ఞాతే  శిశౌ స్వోదరాద్-

దేవక్యాః కమనేన చాత్మజహరిం నిక్షిప్య నీతే శిశుమ్ ।
కంసేనాపి శిలాతలే సువనితారూపే హతే స్వర్గతే

మేనే సాపి యమాత్మజం చిదచితోరీశం తమద్యాశ్రయే  ॥ ౫॥
జాతో నన్దస్య  పుత్రః  సుకమలనయనశ్చారునాసః సువక్త్రో

దేవోఽయం నైవ  మర్త్యో న హి భవతి తనుస్త్వీదృశీ మానుషాణామ్ ।
సౌన్దర్యం  సౌకుమార్యం కిమిదమవయవాస్త్వద్భుతాః సర్వ ఏవే-
త్యేవం తోషేణ సర్వా వ్రజగతవనితా  అస్తువన్ యం తమీడే ॥ ౬॥

స్నేహాజ్యైర్నవనీతపిణ్డసహితైర్దఘ్నా     హరిద్రోదకై  -

స్తే సర్వే సమవాకిరన్ బ్రజజనాస్తోషేణ  యజ్జన్మని  ।
దేవా అప్యతితోషమాపురపతత్ స్వర్గాత్  సుమానాం తతి-
ర్నేదుర్దున్దుభయో   జగర్జురుదధేర్వారీణి  తం ధీమహి ॥ ౭॥

జ్ఞాత్వా  దేవజనిం సురర్షివచనాదేకాన్తవాసం  హరేః
కంసేన ప్రహితే  సమస్తపృథుకధ్వంసాయ దైత్యవ్రజే   ।

బాలఘ్నీ వ్రజమాగతా  విషమయం దత్త్వా స్తనం  పూతనా
స్తన్యస్వీకరణాత్ సహాసుభిరగాద్ ద్యాం యేన తం చిన్తయే ॥ ౮॥

గోప్యః పశ్యత కోఽయమత్ర శకటః క్షిప్తః ప్రభనోఽపతత్
పద్భ్యామస్య శిశోర్ధ్రువం  వినిహతః పద్మోపమాభ్యాం బత ।

హన్తుం దానవ ఆగతో గిరిసమో యేనాద్య శేతే మృతః
సోఽయం విష్ణురితి  ధ్రువం  వ్రజజనా  యం మేనిరే తం భజే ॥ ౯॥

వాత్యావేషధరో భ్రమన్  బహు తృణాన్యావర్తయన్ దానవః
పాంసూద్వర్షవిమూర్చ్ఛితాన్  వ్రజజనాన్  కృత్వా గృహీత్వా చ యమ్ ।

హన్తుం వ్యోమ్ని సముత్పతన్ నిజగలాశ్లిష్టం   హరిం శాబకం
భారాద్ భువ్యపతద్ వ్యసుస్తదురసి క్రీడారతం  తం భజే ॥ ౧౦॥

కృష్ణాస్యం  దర్శయాశు ధ్రువమపరిమితా  మృత్తికా భక్షితాద్యే-
త్యుక్త్వాస్యే యస్య మాతా సకలజనపదద్వీపసిన్ధూన్  వ్రజం  చ ।

ఆత్మానం సప్తలోకానమరనరపశుస్థావరాద్ర్యాదియుక్తాన్ 
దృష్ట్వా  మత్వా చ విష్ణుం  నిజతనయమహోయం ననామాశ్రయే  తమ్ ॥ ౧౧॥

ఆత్మారామోఽపి దేవః శ్రుతిమకుటరమాసూరిసేవ్యోఽపి  మాతు-

ర్యః స్తన్యాలాభరుష్టో  నిఖిలదఘిపయోభాణ్డభఙ్గం   చకార ।
ముష్ణన్  హైయఙ్గవీనం   ప్రతిగృహమఖిలాన్  మోహయన్ రూపచేష్టా -

వాక్యైర్మార్జారకీశైః    సమమచరదహోయస్తదీశః శ్రయే  తమ్ ॥ ౧౨॥
ఆరుహ్యోలూఖలాగ్రం  బహుఘటనిబిడం శిక్యమాకృష్య తత్స్థే

కుమ్భే హస్తం స్వకీయం బహుచలనయనోయావదన్తర్నివేశ్య ।
భుక్త్వా హైయఙ్గవీనం   కరయుగలతతం తన్మృజన్ స్వీయదేహే

బద్ధో మాత్రా గుణైర్యః  స్వయమతికృపయోలూఖలే తం భజేఽహమ్ ॥ ౧౩॥
మాత్రా యస్మిన్ నిబద్ధస్తదపి   గురుతరం జానుహస్తేన గచ్ఛ-

న్నాకర్షన్  మత్తతోత్థామరమునిశపనోద్వేగలబ్ధార్జునత్వౌ    ।
భృత్యౌ యక్షాధిపస్య స్వయమతిఘృణయామోచయన్ వృక్షభావాద్

యస్తేనోలూఖలేన శ్రుతిగణవినుతం  తం శ్రయే  బాలకృష్ణమ్  ॥ ౧౪॥
గోవత్సాన్ వత్సపాలాన్ వనభువి విధినా వఞ్చితాన్ వీక్ష్య దేవో

వత్సాన్ బాలాంశ్చ సృష్ట్వా  సుసదృశగమనాకారవర్ణస్వరాఙ్గాన్   ।
సంయోజ్య స్వస్వమార్గం  నిశి నిశి విపినాద్ వత్సరాన్తే స్వశక్త్యా

యః సర్వాన్ బ్రహ్మరూపాన్  పునరపి విధయేఽదర్శయత్ తం భజేఽహమ్ ॥
౧౫॥
కృష్ణైహి  స్తనమద్య బాల పిబ తే తాతః సుమృష్టోదనం

భోక్తుం త్వాం ప్రతివీక్షతే  దశ దిశో దాస్యామి తుభ్యం ఫలమ్ ।
జన్మర్క్షం  తవ గాః ప్రదేహి  సుభగాః స్నాతః శుభాలఙ్కృతో

భుఙ్క్ష్వేత్యేవ  యశోదయా సుతధియాయః ప్రార్థితస్తం    భజే ॥ ౧౬॥
ఉగ్రాభాషణదృష్టితర్జనకశాఘాతాదికృత్యాక్షమా  
తత్తచ్చేష్టితదుఃఖితవ్రజవధూదుర్వాక్యసర్వంసహా 
క్రీడాతత్పరసాహసప్రియసుతవ్యాపారసఙ్క్షోభితా    ।
మాతా వ్యస్మరదాత్మకార్యమఖిలం యచ్చిన్తయా తం భజే ॥ ౧౭॥
గేహాలేపనమార్జనావహననస్నానేషు  గోదోహన-
క్షీరాధిశ్రయణాదికర్మసు  సదా గోప్యోఽపి నిత్యా ఇవ ।

యస్యాసేచనకం వపుర్బహువిధా దివ్యాశ్చ చేష్టా గిరః
సంస్మృత్యైవ  జగుః కలం పరవశాస్తస్మై  నమో బ్రహ్మణే  ॥ ౧౮॥

గోపాలైః  సహితో విహృత్య విపినే సాయం నివృత్తో హరి-
ర్మధ్యేమార్గమఘాసురం  హ్యజగరం వక్త్రం  వివృత్య స్థితమ్  ।

శ్రుత్వా  తస్య ముఖే నివిశ్య సజనో గోభిర్ముఖే సంవృతే
స్వీయం వర్ష్మ  వివర్ధయన్నజగరం  చిచ్ఛేద యస్తం భజే ॥ ౧౯॥

అత్యన్తాద్భుతసున్దరోజ్జ్వలశుభం   యద్వర్ష్మ  లక్ష్మీప్రియం
ధూలీధూసరితేన తేన వపుషా నీలోత్పలశ్రీముపా  ।

యోఽక్రీడత్  స్వసమైరనేకపశుపైర్గాయఞ్ఛతైః     ప్రాణినాం
తత్తజ్జాత్యనురూపశబ్దరచనాః   కుర్వన్ తమేవాశ్రయే  ॥ ౨౦॥

వత్సానాం చరతాం తృణాని విపినే మధ్యే సువత్సాకృతిం

ప్రాప్తం   దానవమీశ్వరో నరవపుర్జ్ఞాత్వా  స్వనాశోత్సుకమ్ ।
తేనైవ  స్వగృహీత పశ్చిమపదోత్క్షిప్తేన   నష్టామునా

దైత్యం  యోఽప్యహనత్ (?) కపిత్థవపుషం  తస్మై  నమోఽస్త్వన్వహమ్ ॥ ౨౧॥
జ్ఞాత్వా  శ్రీదామవాక్యాత్  ఖరతనుదితిజారక్షితం తాలజాతం

గోపాలైస్తత్ర   గత్వా భుజచలితతరూత్పన్నశబ్దాగతేన  ।
రామోత్క్షిప్తేన   తేనోద్ధృతచరమపదా  ధేనుకేనాహతానాం

యస్తాలానాం ఫలైః  స్వాన్ హతతదనుబలోఽమోదయత్ సోఽవతాన్నః ॥౨౨॥
దేవో మాయామనుష్యో వనభువి విహరన్ గోపచాలైర్బకేన

గ్రస్తోఽన్తర్దాహదుఃఖాద్   గిరిసమతనునా ఛర్దితో  దానవేన ।
భూయోగ్రాసప్రవృత్తం    తమహనదథ(?)యస్తం ప్రపద్యే  శరణ్యం

తద్ధంసాత్యన్తతుష్టామరకృతసుమనోవృష్టివాద్యాభిరామమ్    ॥ ౨౩॥
కాలిన్దీతీర్థపానవ్యసుపశుమనుజాన్   వీక్షణాజ్జీవయిత్వా

నీపాత్ తస్యాం నిపత్య ప్రకుపితభుజగేనావృతః  కాలియేన ।
ఉత్పాతాయాతమాతాపితృముఖమనుజోద్వేగశాన్త్యై  భజే తం

మూర్ధ్నో  భఞ్జన్నహిస్త్రీస్తవనభజనతః    కాలియంయోముమోచ ॥ ౨౪॥
నీత్వా కాలియమీశ్వరో రమణకం ద్వీపం సుహృద్వన్ధుభిః
సౌపర్ణం  బలిభఞ్జనోత్థమధికం   ద్వేషం నిరస్య స్వయమ్ । (బలిభక్షణోత్థ )
నద్యా రోధసి యః స్వపన్ వ్రజజనైః   సర్వైర్నిశీథే  తతం
దావాగ్నిం హ్యపిబద్ రుదత్స్వజనతాతోషాయ తం చిన్తయే ॥ ౨౫॥
దేవే తిష్ఠతి  ముక్తిదే త్వయి సదా భక్తప్రియే  శ్రీసఖే
నాన్యం చిన్తయతే మనః శ‍ృణు వచో యేన వ్రజేఽత్యాదరాత్  । (చిన్తయమే)

సర్వాభీష్టఫలప్రదేన   శిశునా దత్తే ఫలే భాజనాత్
కస్యాశ్చిత్ ఫలభాజనం సురుచిరై రత్నైరపూరి  స్వయమ్ ॥ ౨౬॥
కృష్ణో జేతౄన్ వహద్భిః పరిబృఢబలసఙ్ఘట్టిగోపాన్   స్వకీయైః

సాకం శ్రీదామవాహస్వవహనచకితం  గోపవేషం ప్రలమ్బమ్  ।
స్కన్ధే రామం వహన్తం వియతి నిజవపుర్దర్శయన్తం  సుభీమం

దైత్యం  యోఽనాశయత్ తం సురమునివినుతం దేవమీడేఽగ్రజేన  ॥ ౨౭॥
ముఞ్జారణ్యం  ప్రవిష్టే  తృణచరణధియా గోసమూహే ప్రణష్టే

తత్తన్నామప్రఘోషైర్గగనతలతతైరాహ్వయన్      గాః సమస్తాః ।

గోపానామీలితాక్షాన్ వనదహనతతాన్ వీక్ష్య పీత్వా దవాగ్నిం
భాణ్డీరం  యోఽనయద్ గా అపి సకలఫలప్రాపకం  సంశ్రయే  తమ్ ॥ ౨౮॥

యస్మిన్ గాయతి వేణునాతిమధురం వృన్దావనే  యోగినో
గోగోప్యో విహగా మృగాశ్చ శిఖినో నద్యోఽద్రయో భూరుహాః ।

ప్రాప్తా  దేవగణా అమర్త్యవనితా విస్రస్తమాల్యమ్బరా 
అత్రాముత్ర  చ యే పరే పరవశాః సమ్మూర్చ్ఛితాస్తం భజే ॥ ౨౯॥

కాలిన్దీమవగాహ్య  గోపవనితాః ప్రాతర్ధనుష్యన్వహం 
పత్న్యో భూమ హరేర్వయం భగవతో నన్దస్నుషా  అమ్బికే ।

కాత్యాయన్యయి దేవి నో వ్రతమిదం  నిర్వర్తయేత్యమ్బికా-

మానర్చుః సికతామయీం సుమఫలైర్యత్కాఙ్క్షయా   తం భజే ॥ ౩౦॥
గోప్యః క్రీడాపరా యా ఉదకముపగతాయామునం ఫుల్లపద్మం

తాసామాదాయ వాసాంస్యతిజవసహితః కున్దమారుహ్య  వృక్షమ్ ।
తాభిః సఙ్గూహ్య  శీఘ్రం  కుచయుగజఘనం హస్తసక్నాతికామీ

వాసోయోయాచ్యమానః కరయుగవినతిం యాచతే తం భజేఽహమ్ ॥ ౩౧॥
కృత్వా గోదణ్డయష్టిం   జగదవనపరస్వీయకక్షేఽపరస్మిన్

కక్షే సన్ధాయ  వేణుం శుభమృదులతనౌ దోహదామాపి బద్ధ్వా  ।
భర్తృస్త్యక్త్వాతిభక్త్యాగతమునివనితాదత్తమన్థోఽఞ్జలౌ   యో

హ్యాత్మారామోఽపి బాలైః  సమమచరదహో తం భజే వాసుదేవమ్ ॥ ౩౨॥
యజ్ఞచ్ఛేదప్రకుప్యత్సురపతివచనాయాతసంవర్తమేఘ  -

వ్యాప్తిప్రాప్తోగ్రవాతాశనిసహిత   శిలావర్షభీతాసు  గోపు ।
యోఽఙ్గుల్యాబిభ్రదద్రిం    వ్రజమనుజపశుప్రీతయే   సప్తరాత్రం

తం వన్దే వాసుదేవం విధిశివవినుతం దేవరాజార్చితాఙ్ఘ్రిమ్  ॥ ౩౩॥
గోపీర్వేణూత్థగానశ్రుతి   వివశతనూరాగతాః ప్రేక్ష్య  తాభిః

క్రీడిత్వాన్తర్హితో  యో విరహగాఢవశాత్ తాభిరన్వీక్ష్యమాణః ।
ఏకైకస్యా  అరణ్యే వహనరతిసుఖాదానచిహ్నేన తత్తత్-

పాదన్యాసేన దూనా అసుఖయదథ తా దర్శనాత్ తం భజేఽహమ్ ॥ ౩౪॥
కృష్ణో విష్ణుర్హి  సాక్షాన్న యది కథమసావుద్ధరేత్  పర్వతేన్ద్రం

హ్యాస్యే స్యుస్తస్య లోకాః కథమసురగణాన్ నాశయేద్వా కథం సః ।
ఏవం సఞ్చిన్తయద్భ్యోఽకథయదథ పితా యం స్మరన్ గర్గవాక్యం

సాక్షాన్నారాయణాంశం జగదవనపరం తం శ్రయేఽహం  జనేభ్యః ॥ ౩౫॥
గోవిన్దేత్యుచ్చరన్  యం సకలసురగణైః  సాకమాగత్య నత్వా

సర్వాణ్డానామధీశం  త్రిజగదధిపతిం  హ్యభ్యషిఞ్చత్ సురేన్ద్రః  ।
నృత్యద్దివ్యాప్సరోభిః  సురకృతసుమనోవృష్టిగానానతీభి -
ర్భైరీణాం  భాఙ్కృతైరప్యఖిలమునికృతైః   స్తోత్రజాలైః   శ్రయే  తమ్ ॥ ౩౬॥

ఆవిశ్యామ్భో నిశీథే పునరపి సలిలాన్నోత్థితః  కేన నన్దః
సఞ్చిన్త్యైవం  ప్రఖిద్యద్వ్రజమనుజముదే  పాశిలోకం ప్రవిశ్య  ।

సమ్యక్ సమ్పూజ్య దత్తం పితరమఖిలదృక్ పాశినా స్తోత్రపూర్వం
హ్యాదాయాగత్య తేన స్వజనముదమదాద్ యస్తమీశం ప్రపద్యే  ॥ ౩౭॥

గోపానాం పరమాద్భుతోజ్జ్వలమహానన్దైకరూపం   పదం
మగ్నానాం వితమః పరం కరుణయా బ్రహ్మహ్రదే   తత్ర చ ।

తస్యామేవ తనావహీన్ద్రశయనే  స్వాత్మానమప్యాస్థితం
దేవీభూషణహేతిసూరిసహితంయోఽదర్శయత్ తం భజే ॥ ౩౮॥

గాయన్ వాచా ప్రనృత్యంశ్చరణయుగలతశ్చాలయన్  వర్ష్మ  దోర్భ్యాం
హస్తౌ గోప్యోః ప్రగృహ్ణన్   హరిముఖసుమనోవృష్టివాద్యాదియుక్తః  ।

రేమే గోపీం చ గోపీం శుభమృదులతనుర్యోఽన్తరా గోపికైవం
యం యం కృష్ణం  చ సర్వా హరిరవతు స మాం మణ్డలే  గోపికానామ్ ॥ ౩౯॥

నన్దం  గోపజనైరనోగిరడుద్యుక్తైరనేకర్వనం 
గత్వా తత్ర మహేశ్వరం సగిరిజం సమ్పూజ్య రాత్ర్యాం  స్థితమ్  ।

గ్రస్తం   కుణ్డలినా  హ్యమోచయదహేః స్పృష్ట్వా  పదాహిం మునేః (దష్టం )
శాపాత్ ప్రాప్తమహేరహిత్వమపి   యః పాయాదపాయాత్ స నః ॥ ౪౦॥

కల్హారైః   కుముదైః  సితైర్జలరుహ్రైర్నీలోత్పలైః     పఙ్కజైః
కిర్మీరాముపవిశ్య సూర్యతనయాం క్రీడాపరాభిః  స్వయమ్ ।

యోఽక్రీడద్  రమణీభిరమ్భసి జలోత్క్షేపోచ్చలత్తత్కుచ -
స్పర్శశ్లేషవిలోకనాపహసనశ్లాఘాదిభిస్తం   భజే ॥ ౪౧॥

గోష్ఠం  ప్రాప్య  వృషాసురోఽతిమహతా నాదేన రున్ధన్  నమః
పుచ్ఛాధూననజాతవాయుపతితైర్వృక్షైః  క్షితిం ఛాదయన్ ।

క్ష్మాభృద్విభ్రమసఙ్గతామ్బుదకకుత్సన్దర్శనోద్వేజితై    -

ర్గోపైర్న్యస్తభరేణ    యేన హరిణా సమ్పిణ్డితస్తం   భజే ॥ ౪౨॥

దైత్యా  యేన నిపాతితా వ్రజభువి  త్వద్భగినేయో హ్యసౌ (హి సౌ)

యాపాషాణతలే త్వయైవ  నిహతా సా నన్దగోపాత్మజా  ।
వ్యత్యాసో వసుదేవకల్పిత ఇతి శ్రుత్వా  మునేర్నారదాద్

యద్ధ్వంసాయ  శశాస కేశిదితిజం కంసస్తమేవాశ్రయే  ॥ ౪౩॥
పాదాఘాత వినిర్గతక్షితిరజోమేఘాయమానామ్బరం

హేషాధ్వానవిసాన్జ్ఞితవ్రజజనం   దైత్యం  తురఙ్గాకృతిమ్  ।
యః స్వాన్వేషణతత్పరం గిరిసమం దృష్ట్వా  హరిః కేశినం

దష్టస్తేన   ముహుస్తదీయవదనం చిచ్ఛేద తం చిన్తయే ॥ ౪౪॥
క్రీడద్భిర్మేషగోపైః   కతిభిరపి పరైర్మేషచోరైః   సమేతం

తత్పాలైశ్చోరగోపం  దితిభవమఖిలాన్ మేషగోపాన్ క్రమేణ  ।
నీత్వా నిక్షిప్య దర్యాం ముఖమపి దృషదాచ్ఛాద్య తస్యాః ప్రగుర్వ్యా

హత్వా యః సఞ్జిహీర్షుం   నిహతముఖశిలోఽమోచయత్ తాన్ స నోఽవ్యాత్ ॥
౪౫॥
కంసేన ప్రహితః  శ్వఫల్కతనయో గచ్ఛన్ రథేన స్వయం

ప్రేమార్ద్రస్వదృశా   హరిః కిమధునా మామీక్షయేత్ సంస్పృశేత్ ।
హస్తాబ్జేన  హరేః కదా పదయుగం పశ్యన్ వహన్ పూజయన్

స్తోష్యామీతి విచిన్తయన్ పథి హరిం ప్రాప్తోఽయమవ్యాత్  స నః ॥ ౪౬॥
దోగ్ధా దోహనదామసంవృతతనుః సమ్యక్ ప్రసన్నో  హరిః

కంసేన ప్రహితాయ  భక్తినిధయేఽక్రూరాయ  వృన్దావనే  ।
దత్త్వాతిథ్యమశేషయాదవకథాః శ్రుత్వా  సరామో రథం

యోఽక్రూరేణ  సహాధిరుహ్య మథురాం క్షిప్రం  యయౌ తం భజే ॥ ౪౭॥
కంసప్రేషితగాన్దినీసుతవచోజాతప్రయాణోన్ముఖం  

శ్రుత్వా  శౌరిమశేషగోపవనితా నన్దాదిభిః  సాగ్రజమ్  ।
యత్సౌన్దర్యమనోజ్ఞవాక్ప్రియతమవ్యాపారవీక్షాస్మిత  -
క్రీడాదైత్యవధాదిభిర్హృతహృదో    మోహం గతాస్తం భజే ॥ ౪౮॥

అక్రూరః  సబలం ముకున్దమనఘః  సంస్థాప్య  తస్మిన్ రథే
మధ్యేమార్గమథావరుహ్య  స రథాత్ స్నాతుం ప్రవృత్తో  జలే ।

దృష్టా శేషగతం తమేవ సలిలాదుత్తీర్య దృష్ట్వా  రథే
భూయోఽప్యాశు జలే నిమజ్జ్య  భుజగే యం దృష్టవాంస్తం  భజే ॥ ౪౯॥

శ్రుత్వా  చిత్రం  చరిత్రం  సురనరపశుభిర్మోహితైశ్చిన్తితం   త-
చ్ఛౌరేః సౌలభ్యపూర్ణం  వ్రజభువి  పరమం భాతి యస్మిన్ పరత్వమ్ ।

తం ద్రక్ష్యామః  కదా నః ప్రభుమితి  మథురాపత్తనస్థాశ్చ  సర్వే
యత్సేవోత్కా అశ‍ృణ్వన్ సరథముపగతం సాగ్రజం  సంశ్రయే  తమ్ ॥ ౫౦॥

యం ప్రాప్తం  గోపురస్థా దదృశురథ పరే హర్మ్యవాతాయనస్థాః
శ్రుత్వా  కేచిత్ స్వగేహాద్ బహుజననిబిడాం ప్రాప్య  రథ్యామపశ్యన్ ।

సేవాశాతున్దిలాఙ్గా  బహుజనపిహితం ద్రష్టుమన్యే   న శేకు-

స్త్యక్తశ్రీపక్షిరాజం   విధిశివవినుతం సంశ్రయే  తం పదాతిమ్ ॥ ౫౧॥
లక్ష్మీః పద్మసముద్భవా మృదుశయాయత్పాదపుష్పార్చనే-
ఽప్యుద్విగ్నా మృదుపాదపద్మయుగలగ్లానిప్రభీత్యాభవత్   ।

తాభ్యామస్య గతిః కథం క్షితితలే పద్భ్యాం బతేతి ధ్రువం
సాస్రా యద్గమనం  న శేకురమరా ద్రష్టుం   తమద్యాశ్రయే  ॥ ౫౨॥

త్యాగార్హం  న హి మే పరత్వమితి తత్ ప్రచ్ఛాద్య  పీతామ్బరః
సౌలభ్యాద్ రజకం కుమర్త్య ఇవ యో వాసో యయాచే స్వయమ్ ।

వేదాన్తైరధునాప్యమేయమహిమాకుపారవిప్రుట్కణః 
సోఽవ్యాన్నః స్వనికృత్తశీర్షరజకశ్లాఘ్యామ్బరాలఙ్కృతః   ॥ ౫౩॥

శ్రీవైకుణ్ఠగతో    విసృజ్య భగవాఞ్ఛ్రీభూమినీలాదికాన్
మద్గేహాన్తరమాగతః  సభుజగో మర్త్యాకృతిః స్రక్కృతే  ।

ధన్యః కోఽస్తి మదన్య ఏహి భగవన్ సమ్యక్ కరిష్యేఽర్చనా-

మిత్యుక్త్వార్చయదాశు మాల్యకృదపి ప్రేమ్ణా  యమవ్యాత్ స నః ॥ ౫౪॥
కుబ్జామప్యతిధోరవక్త్రవికృతామాత్మార్హగన్ధప్రదా     -

మాక్రమ్య  ప్రపదే  పదా చుబుకమప్యుత్కృష్య హస్తాగ్రతః  ।
సమ్యక్ శీఘ్రమృజూకృతాం  శుభతనుం స్వాపేక్షిణీంయోఽవదత్

పశ్చాత్ త్వాం ముదితాం కరిష్య ఇతి తం స్వాత్మైకతృప్తం  శ్రయే  ॥ ౫౫॥
నానోపాయనవీటికాసుమఫలైః  సమ్పూజితః సాగ్రజః

పృచ్ఛన్ పౌరజనాన్ ధనుర్వరగృహం తత్ర ప్రవిశ్య  స్వయమ్ ।
భఙ్క్త్వా  కంసధనుస్తదీయశకలేనాహత్య తద్రక్షిణః

సాయం యః పుటభేదనాత్ స్వశకటం ప్రాయాత్  తమద్యాశ్రయే  ॥ ౫౬॥
జ్యోతిర్ద్విత్వసువర్ణవృక్షవిశిరశ్ఛాయాదిసన్దర్శనాత్  

తైలాభ్యఙ్గవివస్త్రదక్షిణగతిస్త్రస్వప్నాశ్చ     కంసో భయాత్ ।
మల్లాయోధనసమ్భ్రమేక్షణమిషేణారూఢమఞ్చో  జనై -

ర్మఞ్చస్థైః  సహ యం నిహన్తుమకరోద్ యత్నం శ్రయే  తం హరిమ్ ॥ ౫౭॥
అమ్బష్ఠేరితమార్గరోధికరిణా   సమ్యగ్ గృహీతశ్చ్యుతః

తత్పాదాన్తరగో బహిర్గతతనుః  పుచ్ఛే గృహీత్వా ద్విపమ్ ।
ఆకర్షన్  భ్రమయన్  భ్రమన్నిపతితం  చోత్కృష్టతద్దన్తతో  

హత్వా సాగ్రజ  ఆగతః ప్రియజనైర్యో   నన్దితస్తం   శ్రయే  ॥ ౫౮॥
కంసప్రేషితకూటతోశలముఖైర్మయైః    సమేతో హరిం (కోశల)
వక్షోజానుముఖే ప్రహృత్య  హరిణా తత్రైవ  తేనాహతః ।

చాణూరః ప్రహరన్  పతన్ వినిహతో యేనోత్పతన్ ముష్టినా
రామేణాతిబలేన ముష్టిక  ఇవ ప్రాణాన్  జహౌ తం భజే ॥ ౫౯॥

మల్లధ్వంసజిఘాంసితేన  హరిణా వ్యాప్లుత్య  మఞ్చే తతః
కంసం భూమితలే నిపాత్య తరసా తస్మిన్ నిపత్య స్వయమ్ ।

మూలం దైత్యతరోః  స యేన నిహతస్తం చిన్తయేఽహర్నిశం
హృష్టైర్నన్దముఖైస్తు    తం మునిగణైర్బ్రహ్మాదిభిః  పూజితమ్ ॥ ౬౦॥

కంసధ్వంసేన దత్త్వా ముదమపరిమితాం వాసుదేవః స్వపిత్రో -

ర్బల్యానన్దాప్రదానాజ్జనితమఘమపి    క్షామయిత్వా సరామః ।
రాజానం చోగ్రసేనం  విహతివిరహితం స్థాపయిత్వా  ప్రజానాం

స్వస్మిన్నీశత్వచిన్తామనుభవజనితాంయోఽహరత్ తం భజామి ॥ ౬౧॥
నానాదేశనివాసకర్శితసుహృత్స్వజ్ఞాతిబన్ధుప్రియాన్  

కంసోపద్రవదుఃఖితాన్  పురవరే సంస్థాప్య  తుష్టాన్  ధనైః  ।
నన్దం  గోపజనైః  సహ ప్రియవచోభూషామ్బరాద్యాదృతం

ప్రస్థాప్య   వ్రజమగ్రజేన   సహ యస్తుష్టోఽభవత్  తం భజే ॥ ౬౨॥
సమ్ప్రాప్య ద్విజసంస్కృతిం శుభగుణాద్ గర్గాత్  సరామో హరి-
ర్వేదాధీతికృతే గురుం శుభగుణం వృత్వా చ సాన్న్దీపనిమ్  । (సాన్దీపినిమ్ )

లబ్ధ్వా  షష్టికలా  గురోరథ చతుర్మిశ్రాశ్చ  తావద్దినై  -

ర్దాతుం  తత్సుతమైచ్ఛదమ్బుధిమృతం  యో దక్షిణాం తం భజే ॥ ౬౩॥
పారావారే నిమగ్నో హృతగురుతనయం దైత్యమన్తర్విచిన్వన్

హత్వాదృష్ట్వా  సుతం తత్తనుగతమమలం పాఞ్చజన్యం గృహీత్వా ।

యాత్వా లోకం యమస్య స్వయమతిమహితస్తేన సమ్పూజ్య దత్తం
సఙ్గృహ్యాదాత్  సుతం తం గురవ ఉరుదయోయస్తమీశం నమామి ॥ ౬౪॥

యత్సంశ్లేషసుఖప్రదాః   సురుచిరా రాత్రీః  స్మరన్త్యోఽనిశం
యత్పాదామ్బుజసఙ్గిగోతరులతాద్యాలోకనాద్  దుఃఖితాః ।

యన్నేత్రాద్యఖిలాద్భుతాఙ్గధిషణావ్యత్యస్తకార్యా   వ్రజే
యత్సన్దేశహరం  విలోక్య సుదృశస్తోషం గతాస్తం భజే ॥ ౬౫॥

నన్దాదీన్  కృష్ణచిన్తాహృతనిఖిలనిజవ్యాపృతీన్  ప్రాప్త   దుఃఖాన్
నానావాక్యైర్యదీయైర్గుణచరితముఖైః     సాన్త్వయన్ త్యక్తదుఃఖాన్ ।

సమ్యక్ కృత్వా చ నీత్వా వ్రజభువి  సుముఖః పఞ్చషాంస్తత్ర మాసాన్
ప్రాప్తో  యం కృష్ణదాసః  కృతహరివచనో హ్యుద్ధవస్తం   ప్రపద్యే  ॥ ౬౬॥

సమ్పూజ్య స్వగృహాగతం హరిమహో కుబ్జా యమర్ధ్యాసన -
స్రక్తామ్బూలమహార్హచన్దనముఖైరాశ్లిష్య      శయ్యాగతమ్ ।

రేమే యేన సుఖప్రవాహవివశా  సన్త్యక్తలక్ష్మీధరా -

నీలాభోగచయేన తం మునిగణైః  సన్దృశ్యమానం  భజే ॥ ౬౭॥
లీలామర్త్యతనుర్నివిశ్య సదనేఽక్రూరస్య  తేన స్తుతో

మద్భాగ్యాతిశయాజ్జగజ్జనిలయస్థిత్యాదిలీలో    హరిః ।
ప్రాప్తోఽత్రేతి   సుపూజితః ప్రియతమం  తం ప్రాహిణోద్ యోఽఞ్జసా

కౌన్తేయాదివిమర్శనార్థమధునా  గచ్ఛేతి తస్మై  నమః ॥ ౬౮॥
గత్వా హస్తినపత్తనం సతనయాం కున్తీం ముహుః సాన్త్వయన్

పృచ్ఛన్తీం బహుశః సహోదరముఖాన్ భ్రాత్రేయముఖ్యాన్   ప్రియాన్  ।
పుత్రాణామతిదుఃసహాన్  పరిభవానుక్త్వా రుదన్తీం ముహు-

ర్నీత్వానేకదినాని యం శుభగుణోఽక్రూరో  యయౌసోఽవతాత్ ॥ ౬౯॥
కంసధ్వంసవిరూపయోః స్వసుతయోర్వాక్యాచ్ఛ్వసన్ మాగధః

సంరున్ధన్  మధురామనీకనివహైర్నానావిధై  రాజభిః ।
వైకుణ్ఠాగతహేతినా   బలయుజా సమ్యగ్ గృహీత్వా మృధే (పునః)
ముక్తో యేన యయౌహృతాఖిలఘనః సంలజ్జితస్తం   భజే ॥ ౭౦॥

యాత్వా కృష్ణపురీం  పునర్వినీహతో బాణం గతో మాగధో
బాణప్రేషితకుఞ్జరాశ్వరథయుక్   సేనాగణైః  సంవృతః ।

రుద్ధ్వా  పూర్వవదాశుయాదవపురీం యస్మాద్ గృహీత్వా శిఖాం

రామేణాశు జిఘాంసితో హతబలో ముక్తో యయౌ తం భజే ॥ ౭౧॥
గోమన్తం ద్రష్టుకామః   పథి మునిమమలం జామదగ్నిం సరామో

దృష్ట్వా  పృష్ట్వా  చ హత్వా గిరితటనగరే వాసుదేవం సృగాలమ్ ।
ఆరుహ్యాద్రిం  చ దృష్ట్వా  ఫలసలిలసుమైర్వాసయోగ్యం  నివృత్తః

ప్రాప్తం   ప్రాప్తం   జఘానాఖిలబలసహితం మాగధం యః స నోఽవ్యాత్ ॥ ౭౨॥
సమ్ప్రాప్తే యవనే సురర్షివచనాద్  రోద్ధుం  పురీం యాదవీం

హర్యైర్హేమమయైః    సురత్నభవనైః  స్వర్గాధికో  ద్వారకామ్ ।
త్వష్ట్రా  వజ్రమహోనివారితనిశాబుద్ధిం   కృతామమ్బుధౌ

దృష్ట్వావాసయదాత్మయోగవిభవాద్ యోయాదవాంస్తం భజే ॥ ౭౩॥
తస్యాం యత్ప్రతిపత్తిభక్తిభయతో  దేవాశ్చ సర్వేఽవసన్

దిక్పాలా నిధయో విధిః సురతరూ రుద్రాః  సుధర్మాదయః ।
సన్దృష్టో  యవనేన నిర్జనపురాద్  భూషావృతో నిర్గతో

హన్తుం యత్నవతా పలాయనపరోయోఽనుద్రుతస్తం  భజే ॥ ౭౪॥
రక్షోవిద్రుతదేవరక్షణభవచ్ఛ్రాన్తిప్రశాన్త్యై    వరం

లబ్ధ్వా  బోధకనాశమాత్మనయనాత్ సఞ్జాతనిద్రం   చిరాత్ ।
ఐక్ష్వాకం ముచుకున్దమేత్య  భగవాన్ దర్యాం చ తేనాగతం

పాదాఘాతవిబోధితేన యవనంయోఽనాశయత్ తం భజే ॥ ౭౫॥
కస్త్వం కుత్ర చ జన్మ తే వద మమ ప్రేమ్ణేతి   పృష్టో హసన్

భూభారోద్ధరణాయ  మే యదుకులే త్రాణాయ  సాధోర్జనిః  ।
త్వం మాంయాస్యసి భావిజన్మని వరో భూత్వా ద్విజః సమ్యగి-
త్యేవం యోముచుకున్దమాదిపురుషోఽవాదీత్  స్తుతస్తం  భజే ॥ ౭౬॥

హృత్వా తస్య ధనం హతే తు యవనే గచ్ఛన్ పురీం సాగ్రజ -
స్తత్కాలాగతమాగధేన బలినాయుధ్యన్ ద్రవన్  నిర్జితః  ।

తేనానుద్రుత  ఆశ్రితోఽద్రిశిఖరం   తస్మింశ్చ దగ్ధే తతో
భూమిం ప్రాప్య  సుశీఘ్రగః  సమగమద్యో ద్వారకాం తం భజే ॥ ౭౭॥

గత్వా కన్యకయా విధిం వరకృతే శ్రుత్వా  సుగీతిం తతో-

ఽతీతాన్ పద్మజవాక్యతోఽతిమహతః కాలాంశ్చ రామం వరమ్ ।
ఆనర్తాధిపరేవతేన తనయాం దత్తాం ప్రియాం  రేవతీం

సీరాకృష్టతనుం  శుభాముదవహద్ యస్యాగ్రజస్తం   భజే ॥ ౭౮॥

gopAlashatakam.pdf 11



గోపాలశతకమ్

లక్ష్మీశం లోకనాథం సుతనుమతనుభిః కోటిసఙ్ఖ్యైరతుల్యం
భర్తారం త్వాం భజేయం న యది మమ తనుత్యాగ ఏవ త్వయాహమ్ ।

హర్తవ్యా సమ్ప్రమథ్యాఖిలనృపతిగణానమ్బికార్థం  వ్రజన్తీ  -
త్యేవం రుక్మిణ్యుదన్తం రహసి సులిఖితం యోఽశ‍ృణోత్ తం ప్రపద్యే  ॥ ౭౯॥

రుక్మిప్రీతికృతే  విదర్భనృపతౌ చైద్యాయ  దాతుం శుభాం
కన్యామిచ్ఛతి సత్కృతే నృపగణే చైద్యే  వరేఽలఙ్కృతే ।

నానామఙ్గలవాద్యపూర్ణనగరే   గేహే తథాలఙ్కృతే
యం ప్రాప్తం   హ్యవగమ్య మోదమగమద్ భైష్మీ  ద్విజాత్ తం భజే ॥ ౮౦॥

సమ్ప్రాప్తో బహుసేనయా సహ హరీ రామాదిభిః కుణ్డినం
భీష్మేణాపి సుసత్కృతో నృపతినోద్యానే వసన్ సానుగః ।

భైష్మీం  పూజితపార్వతీన్ద్రమహిషీం యాన్తీం గృహం రక్షితా-

మత్యుగ్రైరపహృత్య  యోఽనయదరీఞ్జిత్వా  పురీం సోఽవతాత్ ॥ ౮౧॥
భూపాన్ కృష్ణహృతాం  విలోక్య కుపితాన్ భైష్మీం  నిరుధ్యాహతాన్

కృష్ణాచ్ఛిన్నపదోరుబాహుశిరసో  జ్ఞాత్వాపి  రుక్మీ వ్రజన్  ।
యుధ్యన్ యేన హతాశ్వసారథిధనుర్బద్ధో రథే శార్ఙ్గిణా

ముక్తో ముణ్డితమస్తకః  ప్రతియయౌ  భైష్మీయుతం  తం భజే ॥ ౮౨॥
నానారత్నమహశ్ఛటాహృతనిశాచిహ్నాం పురీం ద్వారకాం

రమ్భాపూగసుతోరణధ్వజవతీం రమ్యాం ప్రవిష్టో  హరిః ।
రుక్మిణ్యా సహితో ముమోద సుకృతోద్వాహోత్సవో మన్దిరే

నానోపాయనపాణిభూపతిగణైర్యః  పూజితస్తం భజే ॥ ౮౩॥
సూర్యప్రాప్తశమన్తకాఖ్యసుమణేః   సత్రాజితో  భ్రాతరం

కణ్ఠోద్భాసిమణిం  నిహత్య విపినేఽగృహ్ణాన్మణిం  కేసరీ ।
హత్వా జామ్బవతా తమాత్తమణినా యేనాశ్రితా  స్వా గుహా

తం నిర్జిత్య  మృధే మణిం చ తనయాం తస్యాప యస్తం భజే ॥ ౮౪॥
ఆరోప్య భ్రాతృహత్యాం  మణిహరణకృతే వాసుదేవేఽథ తస్మా-
చ్ఛ్రుత్వా తత్పూర్వవృత్తం తమపి మణివరం లజ్జితః  సమ్ప్రగృహ్య ।

దత్తాం సత్రాజితా  యః స్వకలుషహతయే సత్యభామాం శుభాఙ్గీం
రమ్యాం ప్రీత్యోపయేమేఽమరగణవినుతం  తం శ్రయే  వాసుదేవమ్ ॥ ౮౫॥

నిద్రాలుం  శ్వశురం రుషా శతధనుర్హత్వా  మణింయోఽహరత్

తం హత్వా శతయోజనాశ్వగమపి హ్యన్విష్య రత్నం హరిః ।
అక్రూరస్థమణిం   ప్రకాశ్య  జగతః స్వస్యాపకీర్తిం తతః

సత్యారామశుచం క్రుధం  చ మహతీంయోఽవారయత్ తం భజే ॥ ౮౬॥
కౌన్తేయాన్ ప్రాప్య  నీత్వా కృతసకలకథో వృష్టిమాసాన్  కదాచిద్

గత్వా పార్థేన  సాకం వనమథ యమునాం కన్యకాం తత్ర దృష్ట్వా  ।
విష్ణోర్నాన్యస్య  భార్యాహమితి రవిసుతాం సంవదన్తీం రథే యః

కాలిన్దీం  స్థాప్య  నీత్వా స్వపురముదవహత్ తం భజే వాసుదేవమ్ ॥ ౮౭॥
కన్యాం రాజాధిదేవ్యాః స్వసురపి చ పితుః కృష్ణకామాం  నిషిద్ధాం

భ్రాతృభ్యాం  మిత్రవిన్దాం   శ్రుతసకలకథః  ప్రాప్య  విన్దానువిన్దౌ  ।
ఆవన్త్యౌ తౌ ప్రమథ్యానయదఖిలతనుర్ద్వారకాం   సేనయాయః

కృష్ణః  కాలే శుభే తాముదవహదపి తం వాసుదేవం ప్రపద్యే  ॥ ౮౮॥
బద్ధ్వా  సప్త వృషాన్ హతాఖిలనృపాన్ యః సప్తవర్ష్మా  హరిః

సత్యాం కోసలభూభృతా బహుధర్నైర్దైన్త్యశ్వముఖ్యైః     సమమ్ ।
దత్తాం నగ్నజితా నయన్ నిజపురీం నీలాం స్వసైన్యైర్వృతః 

ప్రాప్తే   పుణ్యదినే ప్రియాముదవహత్  తం చిన్తయే శ్రీసఖమ్  ॥ ౮౯॥
భద్రాం  యః శ్రుతకీర్తిజాముదవహత్   పైతృష్వసేయీం  తత-
శ్చాపారోపణశక్తిలేశవిధురైర్భూపైరనేకైః    స్తుతః
శీఘ్రారోపితచాపతాడితఝషో  వీర్యార్జితాం  లక్ష్మణాం
యో మద్రాధిపజాం  ప్రియాముదవహన్నీత్వా  పుంరీం తం భజే ॥ ౯౦॥
కృష్ణః  పత్న్యా సమేతోఽమరపతివచనాద్ వైనతేయాధిరూఢో

గత్వా ప్రాజ్యోతిషాఖ్యం  నగరమథ మురం సానుగం తత్ర హత్వా ।
యుధ్యన్తం యుద్ధశౌణ్డం   కృతబహునిధనో భౌమమప్యాశు హత్వా

భూమేః పౌత్రాయ యోఽదాదభయమతిముదాభూస్తుతస్తం ప్రపద్యే  ॥ ౯౧॥
రత్నాద్రిం  ప్రాహిణోద్ యోఽమరగణపతయే వాసవం వారుణం చ

చ్ఛత్రం  రాజ్ఞే జలానామథ నరకహృతం షోడశస్త్రీసహస్రమ్   ।
స్వాపేక్షం దివ్యరత్నై  రథతురగధనైః  కుఞ్జరాద్యైః   సమేతం

శ్వేతైర్దివ్యైర్గజేన్ద్రైరనయదఖిలదృక్      స్వాం పురీం తం నమామి ॥ ౯౨॥
గత్వా తార్క్ష్యాధిరూఢోఽమరపతిభవనం  సత్యయా భౌమగేహాద్

విత్తై రత్నైర్మఘోనామరపురమహితో  మాతరం తత్ర నత్వా ।

మాత్రే దిత్యై  స్వపత్న్యా క్షితితనయహృతం కుణ్డలం  దాపయిత్వా
పత్నీప్రీత్యై   వివేశామరపతిదయితం నన్దనం  యో భజే తమ్ ॥ ౯౩॥

హర్తవ్యః పారిజాతః సురపతిమహిషీగర్వహేతుః సురమ్యో
దేవ్యైవం  ప్రేరితో యోఽమరపతిదయితం పారిజాతం చ హృత్వా ।

తత్కోపాయాతరుద్రాన్తకముఖవిబుధాన్   దేవరాజం చ జివా
సత్యాహూతేన తేన స్తుతనిజమహిమా స్వాం పురీం ప్రాప  సోఽవ్యాత్ ॥ ౯౪॥

యత్పుత్రః  శూలిదత్తో హ్యగతదశదినః శమ్బరేణ ప్రగృహ్య
క్షిప్తోఽమ్భోధౌ నిగీర్ణో ఝషజఠరగతో ధీవరైః  సఙ్గృహీతాత్  ।

మీనాత్ తస్మాద్ధతాఙ్గాదవనిమధిగతః   శమ్బరస్యైవ  గేహే
హృత్వా తం శమ్బరారిం నిజపురమగమద్ భార్యయా తం ప్రపద్యే  ॥ ౯౫॥

హత్వా కృత్రిమశఙ్ఖచక్రగరుడం    పౌణ్డ్రం  హరిః స్వాగ్రజం
తత్సాహాయ్యకరం చ కాశ్యధిపతిం మాతామహం సంయుగే ।

కృత్యాం తత్సుతకల్పితాం నిజపురీదాహాయ చక్రేణ  యో
విద్రావ్యాశ్చదహత్  తయా తమపి తద్వారాణసీం తం భజే ॥ ౯౬॥

కృష్ణః  ప్రాప్తశమన్తపఞ్చకమహాక్షేత్రో   గ్రహే  భాస్వతో
నానాదేశసమాగతాఖిలనృపైః  సమ్పూజితః సానుగః ।

పార్థైర్నన్దముఖైః    సబన్ధువనితా  భృత్యైస్తథా   యోగిభిః
పిత్రా క్షేత్రకృతే  మఖే సుమహితోయోఽగాత్ పురీ సోఽవతాత్ ॥ ౯౭॥

పట్ పుత్రాః  కంసభగ్ణాః  కిల మమ భగవంస్తాన్ ప్రయచ్ఛేతి  మాతుః
శ్రుత్వా  వాక్యం సరామో బలిసదనగతస్తేన సమ్పూజ్య దత్తాన్ ।

ఊర్ణాజ్జాతాన్మరీచేః   ప్రహసనకుపితాద్  దేవలాద్ దానవాంస్తాన్
హైరణ్యాన  దేవకీజాననయదథ హతాన్ మాతరం యః స నోఽవ్యాత్ ॥ ౯౮॥

పారావారప్రవిష్టాన్   నృపగణచకితాంస్త్యక్తరాజాసనాన్  న-
స్త్యక్త్వా భూపేషుయోగ్యం కమపి భజ నృపం యః స్వచేతః ప్రవిష్టః   ।

ఇత్యుక్తా భీష్మపుత్రీ రహసి భగవతా ప్రేమకోపానభిజ్ఞా
స్వత్యాగాత్యన్తభీతా పునరపి బహుశో లాలితా యేన సోఽవ్యాత్ ॥ ౯౯॥

భైష్మీ  జామ్బవతీ ప్రియా  భగవతః సత్యాయ కాలిన్ద్యతో
మిత్రా నగ్నజితః సుతా చ సుభగా భద్రా తథా లక్ష్మణా ।

ఏకైకా  సమజీజనద్ దశ సుతాన్ యస్మాత్ తథా షోడశ-

స్త్రీసాహస్రభవైః    సుతైః  సుబహుభిః పూర్ణా నహీ తం భజే ॥ ౧౦౦॥
ప్రద్యుమ్నేనోద్ధృతాయాః   స్వదుహితురుదితాయానిరుద్ధాయ  పౌత్రీం

దత్త్వా తస్మిన్ వివాహే ప్రియబలసహితః  సమ్యగక్షైర్విదీత్ర్యన్  ।
జేతారం తం జితోఽసీత్యపనయవచనాత్ తేన రుక్మీ హతోఽభూద్

యస్య స్యాలోఽగ్రజేన  శ్రితనిజనగరః  సానుగః సోఽవతాన్నః ॥ ౧౦౧॥
సౌవర్ణాయుతషట్సహస్రవనితాగేహేషు   రత్నోల్లస -
న్నానాసౌధవిరాజితేషు కలయే శౌరిం లసన్తం పృథక్ ।

ధ్యానస్తోత్రజపార్చనప్రణమనస్వాధ్యాయహోమార్హణ   -

క్రీడానృత్తసుద్దృగ్విహారలలితాలాపాఙ్గచేష్టాదిభిః     ॥ ౧౦౨॥
శ్రుత్వా  మాగధమన్దిరే  నృపగణైరుద్ధైర్హరిః    ప్రేషితా -

ద్ధత్వా  మాగధమీశ్వరాద్య కృపయా త్రాహీతి  నస్తద్వచః ।
ఆహూతోఽథ యియక్షుణా సురమునేర్వాక్యాత్ పృథాసూనునా

శక్రప్రస్థమగాత్    సరామదయితాసేనస్తమేవాశ్రయే  ॥ ౧౦౩॥
గత్వా బ్రాహ్మణభీమఫల్గునయుజా   జన్యం మయా బ్రహ్మణా

భిక్షాంయాచిత ఏత్య మాగధనృపోయుధ్యన్ రణే ఘాతితః ।
భీమేనైవ  విపాటితో మృతిమగాత్ కాష్ఠా జితా భ్రాతృభిః

పార్థాతః  కురు రాజసూయమితియోఽవాదీత్ తమవ్యాత్ స నః ॥ ౧౦౪॥
అణ్డానామధిపే  వశే మయి సదా కౌన్తేయ కే తేఽవశా-

స్తస్మాత్ సాధయ రాజసూయమితి యద్వాక్యాత్ స ధర్మాత్మజః ।
నానాదేశసమాగతైర్నృపగణైః   సాకం మునీన్ద్రైః  సురై -

ర్బ్రహ్మాద్యైరకరోత్  ప్రియం  క్రతువరం  కృష్ణాయ  తస్మై  నమః ॥ ౧౦౫॥
సుత్యేఽహన్యుదితే సదస్యనుపమే ప్రాప్తేఽగ్ర్యపూజావిధీ  

కస్య స్యాదఖిలేశ్వరం హరిమృతే పూజేతి ధర్మాత్మజః ।
యత్పాదావవనిజ్య తేన పయసా సమ్ప్రోక్ష్య మూర్ధ్నోఽఖిలా -

నాత్మానం చ పరాన్ హతాఖిలమలాన్ మేనే స నోఽవ్యాద్ధరిః  ॥ ౧౦౬॥
గోపస్త్యక్తనృపాసనోఽమ్బుధిగతో  దుర్వృత్త కర్మా కథం

పూజ్యః స్యాన్మహతో విహాయ సదసి జ్ఞాత్రేతి   చైద్యో  వదన్ ।
చక్రచ్ఛిన్నశిరాః  క్షితౌ వినిపతన్ దేహోద్గతజ్వాలయా

సర్వేషాం మిపతాం యమాప విగతే శాపే తమేవాశ్రయే  ॥ ౧౦౭॥

రాజానం ధర్మపుత్రం  మునినృపతిగణైః  స్తూయమానం సభాయాం
ద్రష్టుం   గచ్ఛఞ్జలేఽపి  స్థలమితి  నిపతన్ దృష్ట ఉచ్చైర్హసద్భిః   ।

సద్యో గచ్ఛన్ నివృత్తః స్వపురమపి జవాద్ ధార్తరాష్ట్రోఽతికోపాద్
యేనైవోపేక్షితోఽభూదవనిభరభృతా  సోఽవతాద్ వాసుదేవః ॥ ౧౦౮॥

సాల్వః కృష్ణహతాగ్రజో   నిజతపస్తుష్టాచ్ఛివాత్  కామగాం
లబ్ధ్వా  సౌభపురీం తయా సహ గతో భఙ్క్త్వా  పురీం ద్వారకామ్ ।

ప్రద్యుమ్నప్రముఖైర్జితో     బహుదినం యుధ్యన్ గతః శౌరిణా
యేనానుద్రుత  ఆగతేన నిహతః సాకం పురా తం శ్రయే  ॥ ౧౦౯॥

కృష్ణః  ప్రాప్తః   సుధర్మాం బహునృపతిగణైః  సేవితో బ్రాహ్మణోక్త్యా
పాఞ్చాలీగాత్రవస్త్రాపహరణముదితాద్   ధార్తరాష్ట్రాదరణ్యమ్  ।

ప్రాప్తం  సభ్రాతృభార్యం  జితహృతసకలం పార్థమక్షైర్విదిత్వా
యో గత్వాశ్వాస్య తేనోదితసకలకథోఽగాత్ పురీం స్వాం శ్రయే  తమ్ ॥ ౧౧౦॥

దత్త్వా బ్రాహ్మణదత్తగామపి  పునర్గోభిర్నృగో  బ్రహ్మణే
స్వామిభ్యాం కలహాత్ సమేత్య గదితో దత్తాపహర్తేత్యథ ।

తద్దోషాత్  కృకలాసతాముపగతః శ్వభ్రే చిరం సంవసన్
స్పర్శాద్ యస్య నృపో భవన్ యమనఘో నత్వా గతస్తం భజే ॥ ౧౧౧॥

నన్దాదీన్  ప్రాప్య  మాసైస్త్రిభిరమితగుణాం   వర్ణయన్  కృష్ణచర్యాం
కుర్వన్ సన్త్యక్తదుఃఖాన్  వ్రజభువి  విహరన్ వారుణీపానమత్తః ।

క్రీడార్థం   గోపికాభిః సహ రవితనయాం రామ ఆహూయ కోపా-

దప్రాప్తామాచకర్షాగ్రజ    ఉరుహలతో యస్య తం సంశ్రయేఽహమ్  ॥ ౧౧౨॥
సామ్బో యస్య సుతః సుయోధనసుతామాహృత్య యుధ్యన్ నృపై

రుద్ధో హస్తినపత్తనే హత ఇతి శ్రుత్వాథ  యస్యాగ్రజః  ।
యాత్వా కౌరవపూజితః పునరధిక్షిప్తో హలాత్ తత్పురం

జాహ్నవ్యాం వినిపాతయన్ స్వసుతయుక్ తైరాహతస్తం  భజే ॥ ౧౧౩॥
గోపీభిర్విహరన్ విభావసుభవాకచ్ఛే మనోజ్ఞానిలే

ఛాయాయాం ఫలపుష్పపూర్ణసుతరో  రామో వ్రజే  వృక్షగమ్ ।
భ్రూక్షేపైర్గుదదర్శనేన    చ శిలాక్షేపాదిభిర్హుఙ్కృతై  -

ర్యుధ్యన్తం ద్వివిదం క్షణేన హతవాన్ యస్యాగ్రజస్తం   భజే ॥ ౧౧౪॥
దారిద్ర్యాత్యన్తఖిద్యద్వితపరమహిలాదుఃఖవాక్యప్రణున్నం  

ప్రాప్తం   ప్రేమ్ణా  కుచేలం బహుమణిఖచితే స్వాసనే సమ్ప్రపూజ్య ।
తత్కన్థావేష్టితం   యః పృథుకమతిముదా ముష్టిమేయం  ప్రజగ్ధం 

తద్గేహం  విత్తముక్తామణినిధిమకరోత్ తం భజే వాసుదేవమ్ ॥ ౧౧౫॥
గత్వా మైథిలపత్తనం  బహుజనైః  సార్ధం  మునీన్ద్రైర్హరీ 

రూపాభ్యాం శ్రుతదేవవేశ్మ  బహులాశ్వస్యాపి వేశ్మైకదా  ।
అన్యోన్యావిదితః ప్రవిశ్య  కృపయా తాభ్యాం స్తుతః పూజితో

భక్తౌ తావనుగృహ్య యః పురమగాత్ స్వీయాం తమేవ శ్రయే  ॥ ౧౧౬॥
యస్య స్వాత్మశయం క్షిపామి శిరసి స్యాత్ తత్క్షణాద్  భస్మసాద్

దేహి త్వం వరమీశ్వరేతి వదతే దత్త్వా వరం శఙ్కరః ।
తత్సిద్ధిప్రమితిప్రసారితకరం    స్ప్రష్టుం  శిరః స్వం వృకం

దృష్ట్వా  ప్రవ్యథినః  పలాయనపరో యేనావితస్తం భజే ॥ ౧౧౭॥
సత్రే బ్రహ్మసుతో  భృగుర్మునిగణైః  పారమ్యనిర్ధారణే  (ధర్మసుతో)

సన్దిష్టో  విధిమేత్య తం ప్రకుపితం  జ్ఞాత్వాస్తవాచ్ఛఙ్కరమ్  ।
ప్రాప్తస్తేన   జిఘాంసితః ప్రతిఘయానాశ్లేషణాన్మాధవం 

వైకుణ్ఠే  ప్రహరన్  పదాతిమహితో యేనావితస్తం భజే ॥ ౧౧౮॥
భూభృత్పాపహతాత్మజాగ్రజశిశుప్రాణావనైకవ్రతీ   

కృత్వా బాణగృహం శిశోరసుమవన్ నష్టే శిశౌ ఫల్గునః  ।
గత్వా దేవగృహాంస్తదీయతనయాలబ్ధ్యాగ్నివేశోద్యమీ

వైకుణ్ఠస్థితతత్సుతాన్    ప్రదదతా  యేనావితస్తం భజే ॥ ౧౧౯॥
సన్తీర్ణాజ్ఞాతవాసాన్   హరిరఖిలనుతో గోగ్రహప్రాప్తయుద్ధాన్   

ప్రాప్తాఞ్శ్రుత్వాథ  గత్వా కృతబహువచనో హస్తినం ప్రాప్య  దూతః ।
భుక్త్వా భక్త్యాన్నమిష్టం  విదురగృహగతో వీక్ష్య యో ధార్తరాష్ట్రాన్

తేషాం స్వద్రోహచిన్తామహరదథ  నిజాద్ వైశ్వరూప్యాద్  భజే తమ్ ॥ ౧౨౦॥
భూత్వా ఫల్గునసారథీ  రథగతః సేనాద్వయాన్తర్గతో

బన్ధుస్నేహనివృత్తయుద్ధవిజయప్రోత్సాహనవ్యాజతః    ।
దేహాత్మస్వగతిం విముక్తిపదవీం సాఙ్గాం  స్వభక్తిం  తతో

ఽశక్తానామపి ముక్తిదం స్వచరణం యోఽగాయదవ్యాత్ స నః ॥ ౧౨౧॥
దత్త్వా దివ్యదృశం హరిః కరుణయాయో విశ్వరూపం మహ-

న్నానామస్తకనేత్రబాహుచరణం  బీభత్సవేఽదర్శయత్ ।

కోట్యర్కోజ్జ్వలమఙ్గసఙ్గతజగద్    బ్రహ్మాదిభిః  సన్నుతం
నానాదంష్ట్రముఖాద్యమానజనతాభీమం  స దేవోఽవతాత్ ॥ ౧౨౨॥

శాన్తం శాన్తనవం హరిం నవదినైః  కృత్వా శిఖణ్డాత్మకో
ధృష్టద్యుమ్నతనుర్మృధే  వినిహతం ద్రోణం  దినైః  పఞ్చభిః ।

కర్ణం  చార్జునతో  హతం త్రిదివసైః   శల్యం చ ధర్మాత్మజాత్
సాయం భీమహతం సుయోధనమగాద్ యస్తోషమవ్యాత్ స నః ॥ ౧౨౩॥

శప్తః స్త్రీవేషసామ్బోదరగతముసలాకారలోహప్రచూర్ణ   -
ప్రోత్పన్నైరేరకాగ్రైః    కుభరనిజకులం నాశయిత్వా మిథో యః ।

రామాస్యోద్వాన్తశేషం జలపతివినుతం తత్ప్రవిష్టం  ప్రపశ్య -
న్నిన్ద్రేణ  ప్రార్థితోఽభూన్నిజపదగతయే   తం ప్రపద్యే  మురారిమ్ ॥ ౧౨౪॥

ప్రాప్తే  హేతిగణే విముక్తిపదవీం భిత్త్వా రవేర్మణ్డలం  (ముఖే)

పుర్యా మజ్జనమమ్బుధౌ  స్వగమనం స్వానాం పరిజ్ఞాప్య  యః ।
లుబ్ధోత్సృష్టశరాహతాఙ్ఘ్రికమలః    స్వః ప్రాపయన్  తం క్షణాత్

ప్రాయాద్  ధామ నిజం హృతావనిభరం నారాయణం తం భజే ॥ ౧౨౫॥
శ్రీవాసుదేవచరితాని  మలాపహాని

పుణ్యాని ముక్తిఫలదాన్యతిమానుషాణి ।
యోవేత్తి చిన్తయతి వక్తి శ‍ృణోతి నిత్యం

ప్రాప్నోతి  ముక్తిమచిరాత్ స ముకున్దదృష్టః   ॥ ౧౨౬॥
ఇతి శ్రీ (అశోక) రఘునాథాచార్యేణ విరచితం గోపాలశతకం సమ్పూర్ణమ్  ।
హరిః ఓం । శ్రీనివాసరామానుజ  మహాదే శికాయ నమః ।
శ్రీమద్వేదాన్తరామానుజమహాదేశికాయ  నమః ।
స్తోత్రసముచ్చయః  ౨ (౫౫)

